
提    要

《說文》之為書，以文字而兼聲韻訓詁者也。其書據形說字，旨在推明古人制字之由，凡

所說解，多能參稽眾議，定於一尊。其或間存別說，而出一曰之例者，所以示慎也。蓋以世當

東漢，形體既遞有譌變，古義亦容有失傳。是故眾說紛如，各逞所見，則雖以許氏之博學通識，

復師承有自，而於是非去取，亦非易事。故凡有所疑，則兼錄別說，不囿己見。通攷《說文》，

出此例者凡八百有餘事，凡稱一曰、或曰、又曰、亦曰、或云、或說、或為、一云、一說、

或、亦、又諸名者，皆此類也；而未明箸一曰之文者，亦多有之。此蓋許書之顯例也。惟文字

肇端，有義而後有音，有音而後有形，造字者因音義而賦形，所賦之形必切乎其義，而義亦必

應乎其形。是故造字之時本一形一音一義，此理之當然也。是凡形有二構，音有二讀，義有兩

歧者，其中必有是非可說，蓋可知也。學問之道，後出轉精，自清代以來，究心《說文》者既

眾，往往各有創獲，足以補苴舊說；兼以古文字之出土整理，於文字遞嬗之迹，頗能攷見，故

在昔許氏之所疑，今有可斷其是非者矣。本篇之旨，即在探究許書所存形音義一曰別說之是非。

凡許書所存別說符於形義密合之準則者，則申證之。其未密合而有可商者，則舉以質之。疑而

未能決，或疑似後人增益者，則錄以存參。字音重讀或三讀者準之。

